
Hoyvík, 8. mai 2006
 

Kæra viðvíkjandi svari frá landsstýrismanninum í fiskivinnumálum um Skipaeftirlitið og viðvíkjandi fyrisiting landstýrismansins av lógini um Trygd á sjónum.
 

Á Løgtingsfundi 2. mai 2006, undir viðgerðini av svari uppá skrivligan fyrispurning, boðaði undirritaði á løgtingsins røðarapalli frá, at eg heitti á landsstýrismálanevndina um at kanna, hvørt svarið frá landsstýrismanninum var fullgott og í samsvari við ábyrgd landsstýrismanna.
 

Formaðurin í landsstýrismálanevndini, Kári P. Højgaard, hevur síðani heitt á meg um at orða kæruna skrivliga, og tað veri hervið gjørt. 
 

Kæran snýr seg um, at eg havi fingið sterkar ábendingar um, at landsstýrismaðurin ikki hevur givið rættar upplýsingar og hevur afturhilldið týdningarmilklar upplýsingar í svari uppá skrivligan fyrispurning frá undirritaða um Skipeftirlitið, sum Løgtingið 18. apríl 2006 samtykti skuldi svarast.
 

Sambært vantandi svarunum, bendir hartil nógv á, at lógin um trygd á sjónum, verður ikki fyrisitin á lógligan hátt.  
 

Eg vísi í síni heild til skrivliga svarið frá landsstýrismanninum og til munnliga orðaskiftið í tinginum - og eg vil millum annað vísa á hesi svar og hesar upplýsingar til ítøkiligar spurningar:
 

A. Uppá spurningin: "Røkir Skipaeftirlitið tær uppgávur, sum tí er álagt sambært lóggávuni, á nøktandi hátt?" 

 

Svarar landsstýrismaðurin  millum annað soleiðis: 
 

"Øll lógarkravd, umbiðin sýn verða gjørd" 

 

- Hetta svarið er beinleiðis villleiðandi í mun til §18 í lógini um Skipaeftirlit, ið ásetur lógarkrøvini um sýn av skipum og ikki hevur nakað hugtak um "umbiðin sýn", men har skyldan er hjá Skipaeftirlitinum til reglulig sýn við tíðarvissum millumbilum.
 

Harafturat svarar landsstýrismaðurin um sama spurning:
 

  Síðani Skipaeftirlitið varð yvirtikið hin 1. januar 2002, stendur føroyska flaggið seg betri enn áður í altjóða hagtølum um trygd á sjónum. 

- Hetta er ikki í samsvari við teir upplýsingar, ið eg havi spurt meg fyri um, har Føroyar eru nær við at vera á svartalista - og svarið er í minsta lagi ófullfíggjað og villleiðandi (eg vísi eisini til munnliga orðaskifti, har nomið varð við henda spurning).
B. Landsstýrismaðurin nevnir ymsar trupulleikar, har Skipaeftirlitið ikki røkir uppgávur á nøktandi hátt, og vísir m.a til hesa orsøk: 
"Samstundis er fyrisitingin, sum umsitur trygd á sjónum spjadd millum fleiri ráðharrastovur og stovnar. Tað krevur eyka arbeiðsorku at samla upplýsingar, ella at seta skipanir í verk, soleiðis at streymurin av upplýsingum flýtur ímillum fyrisitingarligu eindirnar á nøktandi hátt."

- Hetta svarið er eftir míni fatan skeivt og villeiðandi. Mær vitandi er fyrisitingin, sum umsitur trygd á sjónum, ikki spjadd millum fleiri ráðharrastovur (Skipaskrásetingin er einasti stovnur undir aðrari ráðharrastovu, mær fellur til hugs) og tískil krevur Skipaeftirlitið ikki eyka arbeiðsorku at savna upplýsingar ellat seta skipanir í verk).
C.  Til spurningin: "Eru fleiri dømi um skip/bátar, sum ikki hava fingið lógarkravdu góðkenningina frá Skipaeftirlitinum í sambandi við umbyggingar o.a.?, svarar landsstýrismaðurin millum annað: 
"Verður Skipaeftirlitið varugt við, at skip og bátar sigla uttan lógarkravdar góðkenningar í sambandi við umbyggingar o.a., verða neyðug stig tikin beinanvegin at fáa hetta rættað. Dømi um hetta er ein longdur glasfipurbátur, sum hevur fingið nógva umtalu í útvarpinum í seinastuni." 

- Landsstýrismaðurin endurtekur bert sama dømi, sum spyrjarin nevnir í viðmerkingunum, og upplýsir ikki um, at fleiri bátar hava sama trupulleika og hvørji stig eru tikin. Eg loyvi mær samstundis at ivast í, um neyðug stig eru tikin sambært lógini um trygd á sjónum.
D. Til spurningin: "Hvør er starvsfólkaorkan til at fremja uppgávurnar - harundir til sýn og góðkenningar, og er nøkur serlig upplæringarskipan galdandi?", svarar landsstýrismaðurin millum annað:
"Játtanin á Løgtingsins fíggjarlóg til Skipaeftirlitið røkkur til 12 starvsfólk. Tey eru deildarstjóri, ein løgfrøðingur, ið tekur sær av at skipa regluverkið og fyrisitingarligum málum annars, ein fulltrúi og ein málsviðgeri, ið taka sær av manningarviðurskiftum, mynstringum og eftirliti, fimm skipaeftirlitsmenn, ið taka sær av tekniska eftirlitinum, ein journal/arkivleiðari, ein roknksaparleiðari og ein dygdarmenningarleiðari."

- Hetta svarið er eftir mínum tykki bæði ófullfíggjað og misvísandi, tí sambært mínum upplýsingum hava 4 av 5 eftirlitsfólkum sagt seg úr starvi innafyri 1½ ár - og tískil má stovnurin sigast at vera sera illa fyri við starvsfólki og upplæring til at røkja uppgávurnar.  
E.  Til spurningin:  "Er nøkur altjóða meting gjørd um dygdina í arbeiðinum hjá Skipaeftirlitinum?", svarar landstýrismaðurin millum annað:  

"Ein altjóða meting er gjørd av partinum, ið hevur við manningarviðurskifti at gera, hetta er konventiónskrav og lýkur Skipaeftirlitið krøvini. Úrslitið av eftirmetingini er, at Føroyar eru á hvíta lista hjá IMO. Skipaeftirlitið verður í ár klárt til at verða ISO-9000 sertifiserað. Tá ISO-9000 sertifikatið er veruleiki, hevur Skipaeftirlitið prógv uppá, at tað lýkur øll krøv til dygd, sum verða sett einari fyrisiting. Standardurin Skipaeftirlitið skal skoðast upp ímóti, byggir á altjóða krøv. Útlendskur stovnur kemur at skoða Skipaeftirlitið í sambandi við sertifiseringina." 

- Aftur er svarið sambært míni fatan, ófullfíggjað og misvísandi - og tað snarar seg burtur frá tí, sum málið snýrs eg um, nevniliga sýn og trygd av skipum. Fyrisitingarligar mannagongdir siga onki um eftirlits- og sýnspartin.
 

E. Til spurningin:  "Hevur landsstýrismaðurin havt vitan um trupulleikar viðvíkjandi skipaeftirliti í Føroyum - um so er nær, og hvørji stig hevur landsstýrismaðurin tikið til tess at loysa trupulleikar og tryggja dygdina í uppgávurøktini hjá Skipaeftirlitinum?", svarar landsstýrismaðurin millum annað:
 

"Deildarstjórin á Skipaeftirlitinum og aðalstjórin í Fiskimálaráðnum kunna landsstýrismannin regluliga. Hetta verður gjørt í ársfrágreiðing, vanligum brævaskifti og munnligum samrøðum.  Landsstýrismaðurin er vitandi um, hvussu virksemið hjá Skipaeftirlitinum virkar.

 

Umframt regluligu kunningina, ið eg sum landsstýrismaður fái frá umsitingini, plagi eg at taka mál upp, um eg av øðrum ávum gerist varugur við tey. 

 

Herfyri tók mál seg upp um leinging av glastrevjabátum, og tað er greitt, at eg sum landsstýrismaður taki tílík mál í fullum álvara, og eftir atfinningarnar setti eg meg í samband við Skipaeftirlitið við tí fyri eyga at finna eina loysn. Skipaeftirlitið hevur eisini boðað frá, at málið við ítøkiliga glastrevjabátinum er loyst, og at tað annars verður arbeitt støðugt við at loysa mál av tílíkum slagi fyri at varðveita trygdina á sjónum." 

 

- Viðvíkjandi hesum svari, heiti eg á landsstýrismálanevndina um at kanna, hvørt landsstýrismaðurin upplýsir rætt og sigur frá, hvørja vitan, hann hevur fingið og nær. Tildømis kann biðjast um málsinnlit í fyrisitingina hjá landsstýrsmanninum.
 

Samanumtikið:
Vísandi til omanfyrinevndu dømi, haldi eg tungtvigandi orsøkir vera til at kanna, hvørt landsstýrismaðurin hevur givið rættar og fullfíggjaðar upplýsingar í málinum og um fyrisitið er á lógligan hátt.
 

Hetta er eftir mínum tykki eitt álvarsmál, ið snýr seg um grundleggjandi trygd hjá fólki sambært lóggávu, og ábyrgdin liggur hjá landsstýrismanninum tryggja, at alt fer fram sambært lógini. 
 

Um Løgtingið ikki fær fullfíggjaðar og rættar upplýsingar í einum slíkum máli, er møguleikin hjá Løgtinginum at røkja sína eftirlitsskyldu mótvegis landsstýrismanninum, ógjørlig.

